
  ZAKURRA, ZEURE LAGUNA


  Jesus Mari Garate, Kari Ansola,


  Aitor, Aitziber eta Joseba,


  neure iloba jator eta maitagarriei


  bihotz-bihotzez.


  HITZAURREA


  Zergatik idatzi dudan liburu hau? Zakurrak maite ditudalako. Zakurren ohoretan. Nirekin beti horren maitagarri jokatu duten animaliok euskaraz gorazarre bat merezi zutela iruditu zitzaidan.


  Umetan etxean izaten genuen zakurra, eta gero, atzerrian urte mordoxka eman ondoren, Euskal Herriko baserrietan ibiltzen hasi nintzenetik, berriz ere zakurrekin ibiltzeko zoriona izan dut. Deustuko Unibertsitatean ere bi polizia zakur ditugu.


  Zakurrak kutun ditut eta liburu hau zakurrei eta zakurzaleoi (zeuri, beraz) eskaintzen dizuet


  Zakurrak maite al dituzu? Zakurren laguna al zara? Etxean zakurrik al duzu? Zakur bat zeure ondotik igarotzerakoan, begiratu guria egiten al diozu? Bai? Orduan irakur ezazu liburu hau. Ziur baino ziurrago, gogokoa izango duzu. Hemen agertzen diren gertakizunak egiazkoak baitira, gure lagunoi gertatutakoak.


  Nafarroan ateratzen zen kazeta baten zuzendariak behin honelaxe esan zuen: “Gero eta nazkagarriagoak iruditzen zaizkit gizakiak. Gero eta maitagarriagoak zakurrak”.


  Nik ez nuke horrenbeste esango. Mutil koxkor-koxkorretan, baina, Durangoko ikastetxean frantsesa ikasteko erabiltzen genuen liburuan hauxe irakurtzen genuen: “Le chien est très fidel ami de l’homme.” “Zakurra gizonaren lagun zintzoa da”. Egia galanta!


  Bai, hauxe aitortu behar dugu: zakurrek ez dizkigutela egiten, gizakiek batzuetan egiten dizkiguten zapokeriak eta azpijokoak.


  Zakurra beti zintzo, beti zure laguna, elizako saguak baino ezedukiago bazara ere. Beti maiteko zaitu, ez zaitu salduko aberatsago den beste batengatik.


  Nik hemen kontatzen ditudan gertakizunak, gehienak, neronek azken 35 urteotan batez ere Euskal Herriko zazpi probintzietako baserrietan ikusitakoak dira. Baserritarrei bai Iparraldean eta bai Hegoaldean ezaguna zaie nire zakurzaletasuna.


  Zakurrek zu ere oso maite zaituzte, ez al da? Bai, doike, zuk beraiek maite dituzulako. Zakurrek, kristauok bezala, maitasunari maitasunez erantzuten diote.


  Zu eta biok, zakur kontakizunok direla eta, adiskide egingo gara. Zuk ere nik bezala, poza eta nahigabea sumatuko duzu zeure bihotz zolan hemengo istorioak irakurrita. Zeure eta neure lagunen istorioak direlako.


  Agur, adiskide ezezaguna. Gora zakurrak!


  ZENBAIT EZAUGARRI OROKOR


  Gizakion lagun zintzoa


  Leialtasunean, maitasunean eta laguntasunean ez dago animalietan zakurra bezalakorik.


  Halaxe da. Zakurrak beti maiteko du nagusia, nagusiak ongi hartzen badu. Ez zaio axola nagusia behartsua edo aberatsa denetz, jakintsua edo astakaiku bat, txikia edo handia, itxura ederrekoa edo itsusia.


  Zakurra leiala da, ez du azpijokorik egiten, beti nagusiaren ondoan dago. Nagusia haserretzen bazaio, laztana itzultzen du, eta zigorkatzen duenaren eskua milikatzen. Nagusiari ez dio inoiz erremuskadarik egiten, eta gaizki hartzen badute ere, sekula arranguratzen ez.


  Jabeak errietan eman dio, eta orduantxe ere haren alde bizia emango luke; ez du mendekua ezagutzen, eta jasan dituen irainak, bizkarrean balaku batzuk egin baiko, ahaztu egiten ditu.


  Aski du nagusiaren begietara so egitea, haren nahiak eta aldarteak ezagutzeko.


  Zakurrak eskatzen duen gauza bakarra: maitasun pixka bat, adiskidetasun agiritxo batzuk eta jan hondarrak.


  Ez ahaztu hori: zakurrarentzat zeu zara munduaren ardatza, bere biziaren oinarria. Erne dago beti, zer egingo duzun, nora joango zaren, zure deiaren zain. Zu gabe saldua dago, etsita, noraezean, bizitzari atseginik aurkitu ezin diola.


  Esaidazu, otoi: zure lagunetan nor da zure alde horrela jokatzen duenik?


  Alberto Moravia italiar idazle entzutetsuak esandako hitzek zirrara handia egin izan didate beti, horren egia borobil eta deitoragarria baitira. “Neure bizitzan jendearen esker txarrarekin sufritu dut gehien”.


  Ez duzu zeure zakurraz horrelakorik esango.


  Zakurren etorkia


  Aurtengo (2002) urtarrilean National Geographic aldizkariak gai nagusia zakurren etorkia hartu du. Horko argitasunen arabera, gaur egunean diren zakur guztiak otsoarengandik sortu dira. Orain ere otsoen eta zakurren ADNa berdintsua omen da.


  Otso jendearen aztarnak orain bi milioi bat urte suma litezke bai Sartaldeko Asian, bai Afrikan eta bai Ipar Ameriketako zabalguneetan. Lurralde horietatik ibilaldi luzeak egin ondoren, Europara iritsi ziren.


  Orain 100.000 urte arte ez zen egungo egunean ezagutzen dugun zakurrik. Mundu osoan otso jendea bakarrik zen. Geroago baratxe-baratxe agertu ziren zakurrak, ehunka mota. Maiz gizakiek, oroz gain XVIII. gizalditik aitzina, berariaz egindako nahasketei esker.


  Nola sortu da hainbeste mota horren aldi laburrean? Jeff Sampson jakintsuak ematen digu ihardespena. Gizakiok 46 kromosoma ditugun bitartean, zakurrek 78. Hau da, nahasketa eta moldaketak askoz errazago egin litezke zakur jendearekin.


  Berriz esan behar dugu, ordea. Horrenbeste mota ez dira sortu berez, gizakiek nahita egin dituzten nahasketen bidez baizik.


  Nahasi eta nahasi: horrela sortu dira, bata besteagandik horren diferente diren arraza edo saizkiak: dachshund (tekel), rottweiler, chihuahua, bullmastiff, poodle, danes handi, bulldog, euskal ardi-zakur, galgo, doberman, siberiar husky, setter, aleman ardizakur, Yorkshire terrier, dalmata, sanbernardo, boxer, collie (eskoziar ardi-zakurra), schnauzer, txou-txou, spaniel, retriever, espainiar mastin, pointer, basset...


  Adituek 500 arraza diferente badirela diote.


  Orain 12.000 urte zakurra gizonaren adiskide zela badakigu. Israel inguruetan gizona eta zakurra batera lurperatuak dauden hilobia aurkitua izan da.


  Zergatik adiskidetu ziren zakurrak gizakiekin? Jakintsuak puntu honetan bat datoz: zakurrak gizakiei jan bila hurbildu zitzaizkien. Gizakiek jan hondarrak eman eta zakurrak ondotik joaten hasi zitzaizkien.


  Utzi, beraz, uste oker hura: gizakiek zakur basak hartu eta poliki-poliki hezten jardun zutela. Inongo heziketarik gabe, zakurrak berak ondoratu zitzaizkien gizakiei, jana ukaiten zutelako.


  Laburki eta ongi dio Raymond Coppinger adituak: “Ezaugarri horrexegatik aukeratu zuten: gizakien ondoan jateko aukera zutelako”.


  Zakurrek, gainera, katuen aldean, adibidez, taldean bizitzeko eta lan egiteko joera dute. Beren barrutiak ongi jagoten dituzte.


  Katuak, berriz, maiz bakarrik bizi dira, ugaltze-denboran arra eta emea elkartu egiten badira ere. Katuak umeak egin eta hazten direnean zapuztu egingo ditu. Zakurrak ez. Zakurra bere umeekin eta bere jendekiarekin batera biziko da.


  Bestalde, antzinateko gizakiek zakurrak ehizarako lagun onak zirela garbi ikusi zuten. Basa animalien atzetik zihoan gizonari, zakurrek urrats asko mozten zizkioten. Animaliak urrundik usaintzeko eta gizakiak zelatan zeuden barruti batera eramateko aproposak ziren.


  Basa animalien erasoetatik begiratzeko ere egokiak ziren, entzumena eta usaimena gizonaren aldean horren zorrotzak baitituzte.


  Zakurra historian


  Leize zuloetan gizona eta zakurra ehizan batera ari diren pinturak agertu izan dira.


  Egiptoko pinturetan ere zakurra maiztxo ikusten dugu. Asirioek gainerliebeetan (K.a. 700) basasto eta lehoiekin borrokan gogor ari diren zakurrak landu zituzten.


  Zakurra mitologia askotan agertzen da. Mundu honetatik bestera aldatzerakoan, hildakoak zakurra izango du gidari. Hor daude Anubis Egipton, Zerbero Grezian... ezagunak.


  Greziako literaturan zakurra ohorezki hartua da. Odisean, Ulises Itakara itzultzen denean Argos bere zakur zintzoa, nagusia ikusi eta, pozaren pozez, hil egiten da.


  Infernuetako sarrera, berriz, Zerberok jagoten zuen, hiru buru zeuzkan zakurrak. Orfeok bere txilibituarekin lotarazi zuen, eta Hereklesek ere otzanarazi zuen zakur beldurgarri hori.


  Aristotelesek zakur mota batzuk aipatzen ditu. Alexander Handiak gerla-zakurrak eramaten zituen berarekin, zakurtzar indartsuak, etsaiari erasotzeko onak.


  Erromako etxe atari anitzetan idazki bat zegoen: “Cave canem”, alegia, “Kontuz zakurrarekin!”. Ponpeiako hondakinen artean zakur bat agertu zen, oso-osorik laba eginda, Vesubioren leherketaren lekuko.


  Mexikoko indigenek hildakoaren hilobian zakur hil bat sartzen zuten, beste munduan lagun izan zezan.


  Asmo berarekin Hego Ameriketako nazio batzuetan hilobiko lau hegaletan buztinezko lau zakur tipi ezartzen zituzten.


  Eta toki askotan, Euskal Herrian ere bai, gaueko ezorduetan zakurra uluka hasten bazen, herioa hurbil zegoen seinaletzat jotzen zuten.


  Erdi Aroan hilerrietako hilobietan zakurraren eskultura bat ipintzen zuten, leialtasunaren sinbolo, lehoia indarrarena zen bezala.


  Zenbat denbora bizi da


  Baserritarrei zakurrek hamabi urteko mendea dutela entzuten diet. Liburuetan ere horixe irakurri izan dut. Jakina, zakur batetik bestera alde nahiko handia izan liteke.


  Gauza bera gertatzen da beste animaliekin. Gure anaia Nizetok 22 urte bizi izan zen kanario bat izan zuen. Tartetik esango dut gure amak ateratako kanarioa zela. Ama oso hegaztizalea genuen.


  Arrazak


  Lehen esan dugunez, munduan badira 500 zakur mota, jakintsuen arabera. Horietarik ba omen dira 129 Euskal Herrian.


  Estatu Batuetan 68 milioi zakur dira, lau lagunentzako bat. 40 milioi familiatan bizi dira.


  Zergatik horrenbeste zakur? Jendeari galdetu eta %94k diotenez, lagun zintzoak direlako. Jakina, banaka batzuek ehizarako dituzte, edo etxea zaintzeko, edo beste lan batzuk egiteko.


  Espainiar Estatuan pare bat milioi zakur baino gehiago da. Horietarik ehundaka mila batzuk arraza garbikoak eta dozenaka mila batzuk zakur arriskutsuen artean sar litezkeenak. Ehun familiatik hogei dira zakur baten jabe.


  Hegoaldeko lau probintziotan 245.000 zakur daude erroldan izena emanik. Leinu garbikoak erdiak omen dira. Besteak nahasiak.


  Hiru probintziotan 170.000 bat zakur daude. Horietarik 100.000 bat mikrotxiparen bidez legeztatuak. Hots, %60.


  Gehienak (6.731) aleman ardi-zakurrak dituzu (german shepherd, sarritan “polizia zakur” ere deitzen dietenak), gero ardi zakurrak (3.635), ingeles setterrak (2.862), pointerrak (2.229) eta cocker spanielak (1.614).


  Gure egunotan gero eta rottweiler gehiago ikusten da Euskal Herrian: 1.477. Bestelakoak: 131 pitbull, 96 argentinar dogo, 32 brasiliar fila, 49 kanariar presa, 37 napolitar mastin, 204 staffordshire bull terrier.


  Gipuzkoan modan dago rottweilerra. Oso ugaldu dira. Lasarten berriki izan den zakur-erakusketan 900 zakurretarik 60 rottweiler ziren. Donostian 8.000 bat zakur daude zakur-erroldan sartuak. Europako beste nazio askotan, halaberean, askoz zakur gehiago da.


  Bizkaian, berriz, zazpi familiatatik batean zakur bat ikusiko duzu. Eta %80 zakurrek mikrotxipa dute.


  Ernari


  Zakur arrak zazpi hilabetetan emeekin elkartzeko gauza dira. Emeak ere adin horretan ume egiteko gai dituzu. Bi urte bete baino lehenago, baina, ez zaio ume egiterik komeni. Zortzi urtetik aurrera eginez gero, berriz, ume kaxkarrak izateko arriskua du. Arrak, emea estaltzeko, 10 minututik ordubetera behar izaten du.


  Emeak gehienetan udaberrian eta udazkenean jartzen dira ugara. Batzuetan aldi batean bakarrik urtean, 15 edo 20 egunez. Aldi hauetan soilki onartzen dute arra. Orduan askoz urduriago ibiltzen dira, eta noizik eta behin ez dute nagusiek balakatzea nahi izaten.


  Emea 58 egunetik 65 egunera egoten da ernari. Ume egin baino lehenago habia preparatzen du. Zatarrak eta bestelako oihalak urratu, bigungarriak bildu eta habiara eramaten ditu. Beste batzuek sabaian edo ganbaran egiten dituzte umeak, lasto tartean.


  Umeak egin baino sei bat egun lehenago handitu egiten zaizkie titiak eta iraina eraitsi lezakete. “Iraina” entzunda, laidoz edo hitz gogorrez ari garela pentsa lezake askok. Esanahi horixe besterik ez dator gaurko hiztegi askotan, baina berba horrek badu beste adiera bat: ama batek bularretako edo errapeko esnea eraistea.


  Ume egiteko ordu eta erdi edo bi ordu behar izaten dute. Hiru ume baino gehiago badira, ume bakoitzaren tartean bizpahiru ordu igaro litezke. Etzanda egoten da eta albora begira. Nagusia ondoan badu, gusturago.


  Ume egin eta ordu batzuez atseden hartuko du, umeei iraina eman bitartean. Ama bi egunez bakean utzi bere zakurkumeekin. Gero, zakurkumeak kendu nahi badizkiozu, guttienez bat utzi.


  Umeek senaz bi lan dituzte: titia hartu eta lo egin. Horretan ematen dute denbora guztia.


  Odriozolatxo baserrian Kanelik umeak zituenean, berak garbitzen zien habia. Askotan ikusten nuen, umeek txixa egin ahala, mingainarekin edaten. Bai eta umeen kaka jaten. Habia garbi-garbi izaten zuen.


  Hamabi egunen buruan umeak begiak zabaltzen hasten dira. Gutti ikusten omen dute artean. Hiru aste igaro eta iraina gutxitzen hasten zaio amari. Seigarren astean erabat gelditzen da ama iraina ematetik.


  Itxurazko ernaldiak


  Behin baino gehiagotan entzun dut, emakumeren bat, haurbidearen seinale guztiak eduki eta halere haurdun ez egotea.


  Zakurretan ere gertatzen dira horrelakoak.


  Bilboko Jasone Camara adiskideak halaxe esaten zidan. Beraien etxeko txakurra ernari omen zegoen. “Omen” bakarrik, ordea.


  Itxura guztiak halakoxeak ziren. Bazter batean etzan eta eskura bakarrik jaten omen zuen. Eta harrigarria, sabela handitu, titiak hazi eta iraina jautsi omen zitzaion. Ume egin behar zuen aldian, ordea, ez zuen egin eta lehen bezala gelditu zen. Ernari itxura guztiak joan zitzaizkion.


  Zahartzaroa


  Alderdi askotatatik gizakiok eta zakurrak berdintsu gara. Persona zaharra eta gaztea kontu askotan oso dira bana. Bai eta zakur zaharra eta gaztea ere.


  Zakur gaztea, mutil edo neska gaztea bezala, erraz fidatzen da, jostakina da, maleziarik ez du, ez du aldarte txarrik.


  Zakur zaharra ez. Zakur zaharra mesfidatuago da, petraldu egiten da, pozoitu. Pairatzen dituen gaitzek erresumindu egiten dute.


  Pertsona maltzurra dela esateko baserritarrek, “hori zakur zaharra duk” esaten dute.


  Esan dugu: zakurraren mendea hamabi urtekoa izaten da, gutxi gorabehera. Zakurrek, zahartzaroan, gizakiok izaten ditugun matxura eta gaitz ber-berak izaten dituzte.


  Gorputza moteldu, junturak gogortu, hezueriak jotzen ditu. Gortu ere egiten dira.


  Artsai, Goizuetako zakurra, nire lagun min-mina, azkenean erabat gortu zen. Baserriko sukalde ondoko solairuan etzanda egoten zen. Inor sartuta ere, ez zuen aditzen. Solairuko oholak, ordea, dardarka higitzen ziren eta, lo bazen ere, norbait bazetorrela sumatzen zuen.


  Azkenean ibili ezin zela gelditu zen. Ni mendirantz nindoala, berak nirekin etorri nahi eta ezin. Gixajoak orduan egiten zituen ulu luze, saminak! Bihotz erdiragarriak!


  Entzumena


  Zakurrek gure aldean entzumen hobea dute. Mendian barna bazoaz, esaterako, zuk entzun baino lehenago, badakite norbait edo zerbait badatorrela.


  Loturik dauden zakurrek ere, etxera hurbiltzen diren autoak edo pertsonak urrutitik entzuten dituzte.


  Zakurrek hotsak ongi bereizten dituzte. Nagusiaren edo ezagunen kotxea datorrenean, adibidez, ez dute zaunkarik egingo. Denbora luzea agertu gabe egon banaiz ere, ni nabilen baserrietako zakurrek nire ahotsa entzun orduko, ikusten ez banaute ere, pozez saingaz hasten dira. Batez ere denbora guztian lotuta egoten direnak. Beraientzat bakazioak ni joaten naizenean hasten dira.


  Bestetan, zakurrek soinua eginkizun bereizi bati lotzen diote. Txinan, adibidez, Rios gure lagunak esaten zidanez, bazkaltzeko zintzarria jotzen zutenean, etxeko zakurra lasterka hurbiltzen zen jantokietara.


  Espainiako gerla zibila hasi zenean nik artean ez nituen bi urte. Beraz, gerla horren oroitzapenik ez dut batere. Anita gure arrebak, ordea, nik baino hogei urte gehiago dauzka (haren besoetakoa naiz ni) eta orduko konturik asko kontatzen ditu.


  Abioiak Elgoibar gainetik igarotzen zirenean, jendeari gaztigatzeko, kanpandorretik kanpaia jotzen omen zuten. Jendeak berehala babeslekura jotzen zuen. Beraiek baino lehenago, ordea, herriko zakur guztiak. Kanpaia entzun orduko, laster batean sartzen ziren gorapean.


  Zakurren usna


  Gizakiok bost milioi usaimen zelula omen ditugu. Bulldog batek 170 eta aleman ardi-zakurrak 140. Horregatik elurpean edo suntsitutako edifiziopean inor dagoenetz jakiteko, zakurrak dira aukerakoak.


  Zakurrek, usaintzen dituzten partikulak sudur-zuloetan garbitu egiten dituzte, berotu gero eta azkenean ikertu.


  Zenbait zakurrek nagusiaren usaina kilometro batera aditzen dute eta poltsa heroina 150 metrora.


  Azpeitiko Loiolan, basilikaren aurrean, badira oroigarriak saltzeko bi etxola. Horietako baten barruan, dena itxi eta nagusiak alde egiten zuenean, polizi zakur bat gelditzen zen. Aldamenetik ijitoak igarotzen zirenean, zakurra zaunka bizian hasten zen, amorraturik eta barruan egon ezinik. Ijitoen usaina ez zitzaion gustatzen.


  Lehengo egunean, Bilboko Tibolin barna nindoala, bi gazte zetozen, neska-mutilak, bikainak, kaskagorriak, ingelesez mintzatzen, nahiko zabarki jantziak. Hippy horietakoak ematen zuten.


  Bake-bakean inguruetan zegoen ardi-zakur bat, gazteok usaindu bezain laster, zaunka eta zaunka hurbildu zitzaien. Ze usain aditu zien gazte bikain haiei? Dutxa baten behar gorrian zeudela adierazi nahi al zien?


  Zakurren negozioa


  Espainian hiruzpalau milioi zakur omen daude. Horietatik mordoxka bat, arraza garbikoak dira. Hauetxek ematen dute dirutza.


  Zakurrek salerosketa handiak sortu eta jende anitz erabiltzen dute dantzan: zakur hazteko tegiak, albaitariak, zakur hezleak, klinikak (2.000 ba omen daude), zakur egoitzak, janari sortzaileak (bai potetan eta bai beste modutara), botikak eta higiene gauzak, zakur tresnen dendak, ile-apaindegiak, kanposantuak, opariak, jantziak, aseguruak... Lanotan dabiltzan guztiek zakurraren inguruan ateratzen dute bizimodua.


  Guztira zakurren negozioak mila milioi euro ematen omen ditu urtero. Ez da ahuntzaren gaueko eztula.


  Zakurrak saltzeko gure hiru probintziotan bakarrik 112 denda daude.


  Bizkaian 12 bat zakur-hazleku daude, gero zakurrak saltzeko. Horietan hiru hilabetean 200 bat rottweiler zakurkume saldu dira.


  Bakoitzak 80.000 balio du. Eta ehiza-zakur on batengatik 200.000 pezeta pozik emango ditu ehiztari batek.


  Badira pitbull batengatik 300.000 pezeta ordaindu dituztenak ere.


  Zakurrendako hotelak


  Zenbait hoteletan badirudi zakurrek pagatzen dituztela fakturak, horren ederki tratatzen baitituzte hoteleko nagusiek.


  New Yorkeko Loews Metropolitan hotelean maiatzetik aurrera zakurrentzako eskaintza bereziak egiten hasiko dira. Hotelean bost egun igaro eta handik aurrera, zakurrari edo katuari egunero bazkari ederra doan emango diote.


  30 egun igaroz gero, berriz, Alice Woo psikologoak ordu beteko jardunaldi bat kitorik emango die zakurrei. Zakurrak psiko-eritasunen bat duenetz ikusiko du Alice Wook.

